
MINUTI

Il-Minuti tal-Laqgħa Nru. 33 li saret fis-27 ta' Ottubru ġew konfermati.
  THE CHAIRMAN  (Onor. Leo Brincat):  L-item li jmiss fuq l-aġenda huwa r-Rapporti Annwali ta' l-Awtorita` tax-Xandir għas-snin 1995, 1996, 1997 u 1998.  

RAPPORTI ANNWALI TA' L-AWTORITA` TAX-XANDIR GĦAS-SNIN 1995, 1996, 1997 U 1998

  THE CHAIRMAN:  Nixtieq navża li l-aġenda nbidlet fl-aħħar mumenti għal ċirkostanzi li ma kellniex kontroll fuqhom u għaldaqstant qed nagħmlu l-Awtorita` tax-Xandir minflok kif avvżat oriġinarjament, jiġifieri ċ-Ċentru għas-Servizzi Finanzjarji li jiġi diskuss f'data aktar tard.  Jekk m'hemmx oġġezzjoni mill-membri naħseb li nistgħu nimxu bil-prassi kif imxejna fil-każ ta' awtoritajiet oħrajn billi nieħdu r-rapporti bħala composite u kulħadd jista' jistaqsi fuq kwalunkwe sena li jidhirlu hu minflok noqogħdu neħduha sena sena u ntawlu mingħajr bżonn.

  Nistieden issa liċ-Chairman ta' l-Awtorita` tax-Xandir u lil xi uffiċjali li għandu jakkumpanjawh sabiex jingħaqdu magħna madwar il-mejda.

Il-Professur Joseph M. Pirotta u s-Sur Antoine Ellul ħadu posthom madwar il-mejda.

  THE CHAIRMAN:  Forsi nista' nibda bl-ewwel mistoqsija min-naħa tiegħi u nirriferi għall-income ta' l-awtorita`.  Filwaqt li l-income fl-1997 kien ta' Lm496,000, din is-sena jidher li huwa ta' Lm400,000.  Veru li s-sena ta' qabel kien niżel għal Lm361,000 pero` nistgħu ningħataw ħjiel għaliex kien hemm ċerta varjazzjoni ta' madwar 25% fl-income ta' l-awtorita`?

  PROF. JOSEPH M. PIROTTA (Chairman, Awtorita` tax-Xandir):  L-ewwelnett forsi ta' min wieħed jiċċara li kien hemm bidla sostanzjali f'dik li hija ħtieġa għall-income ta' l-awtorita`, fis-sens li wara l-1998 tneħħiet is-sezzjoni tal-produzzjoni ta' l-awtorita` li kienet tieħu ħsieb Channel 12 u allura kien hemm bżonn ta' inqas fondi, anke f'dak li huwa rikorrenti, biex tkun tista' taħdem l-awtorita`.  Kien għad hemm ukoll xi capital expenditure committed ta' xogħlijiet li kienu qegħdin isiru li riedu jitkomplew u forsi għalhekk l-ammont ma kienx qed jidher daqstant.

  THE CHAIRMAN:  Il-capital expenditure li hemm projected għal din is-sena hija marbuta ma' dan il-pjan jew hija capital expenditure li ġiet targeted wara?

  PROF. JOSEPH M. PIROTTA:  Il-maġġor parti tagħha kienet parti mill-pjan minħabba l-fatt li bħala parti mill-iżvilupp li kien qed isir kien hemm l-attrezzament ta' l-istudio u dan kien marbut mhux biss għal mal-production ta' channel 12 imma kien qiegħed intenzjonat ukoll biex ikun il-hub ta' l-akkademja tax-xandara li tixtieq tiftaħ l-awtorita`.  Barra minn hekk kellna wkoll capital expenditure marbut ma' proġetti oħra.  Per eżempju, nhar it-Tnejn li ġej se jibda x-xogħol fuq proġett minnhom, li huwa l-bini ta' boundary wall aħjar madwar il-premises kollha tal-Għargħur minħabba problemi ta' security li kien qed ikollna.  Hemm ukoll flus li l-awtorita` kienet ibbaġittjat, per eżempju, biex jiġi msaħħaħ it-tower li hemm il-Għargħur, u biex tiġi mibnija access road ġdida għaliex waħda mill-problemi li hemm hemmhekk hija li jekk ikun hemm inċident lanqas ikunu jistgħu jgħaddu fire engines.  Din il-problema qatt ma kienet ġiet tackled qabel u aħna għamilna submissions lill-ministeru konċernat u l-proġett ġie approved. 

  THE CHAIRMAN:  Tista' forsi taġġornana ftit dwar fiex waslet l-akkademja tax-xandara li semmejt?

  PROF. JOSEPH M. PIROTTA:  Mil-lat ta' studio kollox jinsab ready to function u fil-fatt diġa` ġie wżat, mhux bħala akkademja imma ġie mikri on a commercial basis u fl-istess ħin approfittajna ruħna biex daħħalna xi ħaġa minnu.  Issa li għad jonqos huma l-editing suite u l-cameras li diġa` hemm il-flus proġettati għalihom pero` jiddependi mill-allocation li se jkollna għas-sena li ġejja; jekk ikollna l-allocation li tlabna, l-akkademja tkun tista' tibda tiffunzjona probabbilment ftit qabel nofs is-sena d-dieħla, pero` jekk ma tingħatalniex din l-allocation ikollna nistennew.

  THE CHAIRMAN:  Grazzi.  Aktar kummenti?  L-Onor. Cilia.

  ONOR. JOE CILIA:  Xtaqt nistaqsi ftit dwar l-esperjenza ta' l-awtorita` rigward il-farming out ta' programmi.  X'tip ta' kontroll ikun hemm fuq dawn il-farming out programmes rigward imparzjalita` eċċ?  Qed issibuha ta' ostakolu biex tagħmlu monitoring ta' dawn it-tip ta' programmi jew inkella it's within your controls?

  PROF. JOSEPH M. PIROTTA:  Ħalli nkun ċar qabel ma nirrispondi għal din id-domanda.  Farming out jiġifieri li jkollok stazzjonijiet farming out programmes?

  ONOR. JOE CILIA:  Iva.

  PROF. JOSEPH M. PIROTTA:  Din hija prassi li ilha li ġiet stabilita mhux ħażin fil-pajjiż.  Bdiet mill-Public Broadcasting Services (PBS) u għall-bidu kellna xi problemi minħabba l-fatt li bħala parti mill-eżerċizzju li kien qed isir tal-farming out - u naħseb jien kif nista' nifhimha minħabba n-nuqqas ta' esperjenza li kien hemm min-naħa ta' l-istazzjonijiet - f'dan il-kwalita` ta' eżerċizzju ma kienx hemm biżżejjed internal safeguards min-naħa ta' l-istazzjon.  Issa l-pożizzjoni ta' l-awtorita` hija li ma tagħrafx lill-independent producer;  ir-relazzjoni ta' l-awtorita` hija dejjem ma' l-istazzjon konċernat, jiġifieri l-istazzjon huwa responsabbli.  Kellna numru ta' laqgħat ma' l-istazzjonijiet biex ngħinuhom isaħħu l-pożizzjoni tagħhom kemm jista' jkun f'dak li għandu x'jaqsam mal-kontrolli interni li jagħmlu huma, u l-istazzjonijiet żgur - m'għandix dubji dwar dan - li aċċettaw ir-responsabilita' tagħhom.  Naħseb li l-pożizzjoni llum hija li kull stazzjon ħa ħsieb biex jara li għandu internal safeguards kontra tagħhom.  Per eżempju, nafu żgur li min-naħa tal-PBS - dan qaluhulna l-bord stess f'meeting li kellna magħhom - sa inkludew klawsoli fil-kuntratt li jgħidu li huma jistgħu jgħaddu penali li tkun tat l-awtorita` lill-individwi konċernati  f'każ ta' programmi bħal dawn.  

  Min-naħa ta' monitoring nista' ngħid li dawn jiġu monitored bħalma jiġu monitored programmi oħra.  Issa meta nitkellmu fuq monitoring forsi wieħed ta' min jagħmilha ċara, għaliex ma naħsibx li l-istampa hija daqshekk ċara f'moħħ kulħadd, li hemm ċerti programmi bħal, per eżempju, aħbarijiet, current affairs, u  phone-in programmes li jiġu monitored on a regular basis, imbagħad hemm tip ta' monitoring done on a dip stick basis fuq programmi li nkunu rrekordjajna.  Ovvjament għalkemm aħna nirrekordjaw kollox, ma nagħmlux monitoring ta' kollox għaliex biex tagħmel dan irid ikollok ħafna aktar nies milli fil-fatt għandna aħna.  Per eżempju, biex nagħti idea, biex is-CSA Franċiża tagħmel monitoring tal-main stations tuża 60 ruħ, which is well beyond our means u lanqas naħseb li hemm bżonn din il-kwalita` ta' sorveljanza.  Dawk, anke hekk għandek ir-rużarju qed jingħad, ukoll jagħmlu monitoring. Aħna kulma għandna huwa tmien monitors,  pero` naħseb li kollox ma' kollox, f'dak li huwa monitoring, ir-riżultati m'humiex daqshekk ħżiena.  

  Ovvjament fid-dip stick monitoring ġieli inkunu qegħdin nirreaġixxu għal xi complaints li jkollna jew mill-membri tal-pubbliku jew minn entitajiet, pero` mhux dejjem ikun minħabba f’hekk.  Barra minn hekk isir eżerċizzju fuq kull stazzjon darbtejn fis-sena u dan l-eżerċizzju jkun wieħed pjuttost komplikat u full u fih tiġi eżaminata l-promise of performance ta' dak l-istazzjon.  Skond ir-riżultati li jkollna ta’ dawn il-ġimgħatejn li nkunu għażilna matul is-sena aħna nikkuntattjaw lill-istazzjon, u fejn ikun hemm nuqqasijiet nitolbu spjegazzjoni u naraw li dawn jiġu rranġati.  Riżultat ta’ dan ġieli kien hemm xi stazzjon li ħass li kellu jagħmel xi tip ta' tibdiliet fil-promise of performance tiegħu, dan ressqu quddiem l-awtorita` u fejn kien ġustifikat l-awtorita` ma sabet l-ebda oġġezzjoni li tagħmilhom.

  THE CHAIRMAN:  Jien persważ li jsir monitoring min-naħa ta’ l-awtorita` fuq l-aħbarijiet tal-PBS - li huwa stazzjon nazzjonali u għandu obbligu li jirrispetta l-Constitutional requirements ta' l-imparzjalita` - pero` apparti mill-protesti li jista' jkun hemm minn parti jew oħra, ġieli jkun hemm okkażjonijiet fejn l-awtorita` nnifisha tinizja azzjoni rimedjali hi?

  PROF. JOSEPH M. PIROTTA:  Iva, fil-fatt ikun hemm ħafna drabi fejn l-awtorita` tagħmel dan.  Nista' naċċertak li ħafna drabi azzjonijiet li nkunu inizjajna aħna - ġeneralment permezz ta' telephone call ma' l-ewwel opportunita`,  ħafna drabi filgħodu, followed-up anke b'korrispondenza - ikunu saru mingħajr ma jkun hemm ebda complaint mingħand ħadd imma għaliex aħna nkunu nnotajna affarijiet li jidhrilna are not sufficiently in line mar-requirements u niġbdu l-attenzjoni fuqha.  Dan isir on an ongoing basis.

  THE CHAIRMAN:  Grazzi. Hawn aktar kummenti?  L-Onor. Gatt.

  ONOR. AUSTIN GATT (Ministru tal-Ġustizzja u Gvern Lokali):  In line ma' dan li qed tgħid, Mr Chairman, irrid ngħid li l-obbligu Kostituzzjonali m'huwiex kostrett għall-PBS biss imma jorbot lil kulħadd għall-imparzjalita` u l-bilanċ.  X'inhi l-policy tal-Broadcasting Authority fir-rigward ta' l-istazzjonijiet kollha l-oħra?  It-teorija tal-bilanċ Amerikan hija li la għandek tnejn kontra xulxin ħallihom jgħidu li jridu għaliex awtomatikament jibbilanċjaw lilhom innifishom, mentri t-teorija Ewropea hija li l-bilanċ tridu in every station all the time kif inhi fl-aħħar mill-aħħar il-Kostituzzjoni tagħna. F'dan ir-rigward l-awtorita` taġixxi differentement mal-PBS milli taġixxi ma' l-istazzjonijiet televiżivi tal-partiti?  Hemm xi differenza kif l-awtorita` tħares lejn l-istazzjonijiet televiżivi u l-istazzjonijiet tar-radju, fis-sens li fir-radju hemm iktar mano libera milli hemm fil-kamp televiżiv?

  PROF. JOSEPH M. PIROTTA:  Ħalli nipprova nieħu dawn id-domandi biċċa biċċa.  Nibda l-ewwel nibda mir-requirement Kostituzzjonali.  Il-liġi tax-xandir stess tagħmel differenza bejn l-onus li jaqa' fuq il-PBS u l-istazzjonijiet privati.  Min-naħa ta' imparzjalita` hemm klawsola fil-liġi li tgħid li l-awtorita` tista’ - għaliex ovvjament fejn tidħol din il-parti tax-xogħol ta' l-awtorita` it's not subject to any direction - jekk trid tieħu l-bilanċ over all.  U l-awtorita' kienet ippruvat timxi b'dan il-metodu.  Konna għamilna perijodu ta' żmien fejn konna għedna li napplikaw din is-sezzjoni speċjalment fejn jidħol ir-radju u naraw whether this works.  

  L-esperjenza tagħna kienet li għalkemm il-bilanċ ma tistax tieħdu strettament fuq minuta b'minuta u programm bi programm - aħna żgur ma neħduhx hekk - dan għandu jkun b’mod li all possible views jiġu adequately put before the listener or televiewer. F’każ ta’ serje ta' programmi, waħda mill-affarijiet li bdiet tinsisti fuqha l-awtorita` - naħseb li din daħlet daqsxejn mhux ħażin għalkemm kienet battalja iebsa speċjalment min-naħa ta' l-istazzjonijiet tal-partiti politiċi - kienet li jibda jkun hemm rappreżentanza u viewpoints ġejjin minn partiti oħra.  Kien hemm  perijodu fejn din kienet diffiċli ħafna to put across, pero` illum naħseb li l-istazzjonijiet qed jattwawha iktar, forsi mhux daqskemm nixtiequ u għadna nimbuttaw fuqha, pero` ma naħsibx li at the moment - anke mir-rapporti li jkollna min-naħa tal-monitoring joħroġ dan - qed jinħoloq xi żbilanċ speċjali.  

  Fejn jidħlu stazzjonijiet privati l-awtorita` tħalli dak li huwa editorial policy, jiġifieri li jista' jkun hemm ċertu slant - mhux żbilanċ - ta' preżentazzjoni.  Minn kuntatti kontinwi li aħna għandna ma' awtoritajiet oħra Ewropej fejn jidħlu private stations nafu li din hija xi ħaġa aċċettata and we are well in line ma' dak li jiġri fl-Ewropa.  Pero` minkejja dan aħna ninsistu on accuracy; jekk inti se tirrapporta xi ħaġa din trid tkun accurate u jekk aħna jkollna provi li xi ħaġa ma tkunx accurate allura aħna nieħdu l-passi biex din tiġi kkoreġuta.  Madwar xahrejn ilu kellna każ ta' din ix-xorta fejn stazzjon ħa rapport minn gazzetta u ppreżentah fl-aħbarijiet.  Il-ġimgħa ta’ wara fl-istess gazzetta kien hemm korrezzjoni, pero` din il-korrezzjoni l-istazzjon ma ġabhiex.  Aħna naturalment ġegħelnih iġibiha.  Qed insemmi dan biss bħala eżempju.

  ONOR. AUSTIN GATT:  Prof. Pirotta, fl-intervent tiegħek ta' qabel inti rriferejt għall-promise of performance li jagħmlu l-istazzjonijiet privati, kemm televiżivi kif ukoll tar-radju.  Parti minn dak l-obbligu li għandu l-istazzjon privat, u huwa obbligu wkoll fuq l-awtorita`, hija l-monitoring tas-sitwazzjoni finanzjarja riżultanti minn dan ix-xandir.  Fil-fatt parti mill-kondizzjoni tal-liċenzja huma li tiżgura li inti għandek financing biżżejjed biex iżżomm ċerti standards.  Kif tikkummenta fuq is-sitwazzjoni finanzjarja li jinsabu fiha d-diversi stazzjonijiet tar-radju u tat-televiżjoni?

  PROF. JOSEPH M. PIROTTA:  Naħseb li nkun korrett jekk ngħid li l-istampa as a whole f'dak li huwa finanzjar ta' stazzjonijiet m'hijiex waħda feliċi.  Ovvjament jiena ma nixtieqx nidħol fis-sitwazzjoni finanzjarja ta' xi stazzjon  partikolari, pero` naħseb li bl-eċċezzjoni ta' numru żgħir ħafna ta' stazzjonijiet,  jeżistu diffikultajiet serji f'dak li huwa finanzjar.  

  Aħna għandna dan in-numru ta' stazzjonijiet f'pajjiżna minħabba l-fatt li kien ġie ntrodott il-konċett ta' pluraliżmu fix-xandir, liema konċett ma jirrikkjedix biss numru ta' stazzjonijiet imma jirrikkjedi wkoll firxa ta' servizzi, jiġifieri li kemm jista' jkun ikollok taħlita ta' programmi li jolqtu l-gosti tal-partijiet kollha tas-soċjeta`.  Minħabba f'hekk bilfors se jkollok xi stazzjonijiet li għalkemm qed jilħqu sezzjoni tal-pubbliku li forsi stazzjonijiet oħra m'humiex jilħqu, over all m'humiex qed jagħmlu dik it-tip ta' turnover li jista' jinkoraġġihom ikomplu jespandu.  Din hija s-sitwazzjoni reali.  

  Min-naħa l-oħra, meta wieħed jeżamina x'qed jagħmlu l-istazzjonijiet wieħed wieħed, isib li f'dik il-parti fejn stazzjon ikun qed jipprovdi dik l-ispecial niche tiegħu,  ġeneralment il-programmi jkunu quite strong, filwaqt li fil-partijiet l-oħra li jkunu catered for b'mod aħjar minn stazzjonijiet oħra, ma jkunx daqshekk qawwi. Issa f'dan il-każ x'tagħmel? Tibqa' tisforza meta taf li jekk se tagħmel dan se jkollok breaking point żgur u r-riżultat se jkun li ġġiegħel lil dak l-istazzjon  jagħlaq, meta inti taf li għalkemm mhux qed jipprovdi general programming forsi ta' livell mixtieq all around imma f'ċerti sezzjonijiet tal-programmi tiegħu għal ċerta parti tas-soċjeta` qed jagħmel programmi li  huma ta' kwalita` suffiċjenti jekk mhux kultant tajbin ħafna wkoll?  Jien naħseb li jekk  irridu nirrispettaw l-element tal-pluraliżmu, irridu nħarsu wkoll lejn dan l-aspett.  S'issa l-ebda stazzjon ma għalaq volontarjament -  l-uniku stazzjon li għalaq kellu jagħmel dan minħabba  ċirkostanzi mhux taħt il-kontroll tiegħu - anzi llum stess l-awtorita` trattat applikazzjoni għal tiġdid ta' liċenzja li kienet se tagħlaq dan ix-xahar u fil-fatt qbilna li nġedduha preċiżament minħabba l-fatt -  mhux l-uniku fatt imma kien importanti ħafna - li dan qed jipprovdi ċertu tip ta' niche programming li huma tajbin ħafna.
  ONOR. AUSTIN GATT:  Pero` jien niftakar wieħed mis-seminars li kienet żammet l-awtorita`, fejn kienet intweriet preokkupazzjoni qawwija - anke mil-lat ta' l-awtorita` - li din il-pressure finanzjarja li għandhom prattikament l-istazzjonijiet kollha televiżivi u tar-radju qiegħda twassal, minħabba l-ġlieda għall-advertising revenue, għal tnaqqis fl-istandards generali tal-programmi ġenerali, aktar minn niche programming, u li l-awtorita` kienet ukoll preokkupata bis-sehem li qed ikollhom kemm l-overt advertising, pero' aktar u aktar il-hidden advertising, fuq il-programm innifsu.  

  Illum għandna numru ta' programmi li huma popolarissimi u li huma mibnijin, jew madwar kemm il-produttur se jdaħħal minn fuq kull telefonata, jew inkella  madwar l-advertising slots innifishom.  Jien mingħalija li l-awtorita` kellha okkażjoni fejn tintervjeni fuq programm partikolari li kien wasal sa ċertu limiti, liema limiti  l-awtorita` iddeċidiet li kienu inaċċettabbli.  Il-mistoqsija tiegħi hija din:  Safejn hija lesta l-awtorita` li tippermetti li minħabba l-pressjonijiet finanzjarji, ħafna mill-programming ikunu mibnija - kif fil-fatt qed naraw jiġri llum -  biss fuq l-idea li inti tista' tbigħu u tista' tagħmel il-flus minnu?  Jiena assolutament m'iniex kontra l-advertising għaliex dan huwa parti mill-ħajja u huwa  neċessarju mhux biss biex jgħixu t-television u r-radio stations, imma huwa importanti anke għal ħafna media oħra u ħafna investimenti oħra, pero` naħseb li hemm limitu wkoll ta' kemm tista' tagħmel advertising.  Issa jien naf ukoll li l-awtorita` f'xi żmien kienet ippubblikat code for advertising, pero` xtaqt nisma' mingħandek, Prof. Pirotta, kemm fil-verita` dan il-kodiċi jiġi enforzat fuq l-istazzjonijiet u fuq l-advertisers.

  PROF. JOSEPH M. PIROTTA:  Ħalli l-ewwelnett inħarsu lejn il-problema - fil-fatt hija problema li ilha teżisti - min-naħa realistika.  Kif għedt inti, Onor. Gatt, u naqbel miegħek perfettament, ma jistax ikollok stazzjonijiet, speċjalment  privati, jaħdmu jekk mhux se jkollok l-advertising; dik hija xi ħaġa li trid taċċettaha.  Hemm imbagħad il-code - il-code ta' l-awtorita` m'huwiex sempliċi code imma għandha saħħa ta' liġi u għandha wkoll ċerta regolamentazzjoni -  li tgħid li, per eżempju, ma jistax ikollok aktar minn 12-il minuta ta' spot advertising in every clock hour, u ma jistax ikollok aktar minn siegħa f'ġurnata ta' dak li jgħidulu teleshopping element.  

  Issa kien qed jiġri li f'din il-ġirja sħiħa għall-advertising u biex ikunu jistgħu jibqgħu jgħixu l-istazzjonijiet, kienet bdiet tidħol il-mentalita` li l-uniku metodu li bih wieħed jista' jġib l-advertising huwa billi kemm jista' jkun jgħawweġ il-liġi.  L-awtorita` kellha ġlieda kbira rigward dan u naħseb li wasalna, jekk mhux fi stat ta' perfezzjoni - il-perfezzjoni ma nemminx li teżisti - almenu f'livell li huwa aċċettabbli ħafna.  Sa ftit tal-ġimgħat ilu kellna inhouse seminar ma' l-istazzjonijiet tat-televiżjoni, u din kienet proprju waħda mill-problemi li qajmu.   Aħna konna qed ngħidu li jekk kulħadd josserva r-regoli,  ħadd ma jkun qed jieħu vantaġġ fuq ħadd, tkun tista' tintlaħaq a level playing field u allura jekk inti se tipproduċi programmi aħjar li jattiraw l-advertiser, l-advertiser se jiġi għandek mingħajr inti ma tkun bl-ebda mod qed tikser il-liġi. Jien naħseb li kollox ma' kollox dan ġie aċċettat mill-istazzjonijiet.  Fil-fatt jekk wieħed iħares lejn l-ispeċi ta' log book li għandna ta' fejn aħna jkollna contacts ma' stazzjonijiet minħabba xi trasgressjonijiet li jkun hemm, insibu li rari jkollna ksur tar-regolamenti, voldieri they are well within the law.  

  Aħna naraw ukoll x'qed jiġri barra minn Malta f'dan il-kontest u x'jista' jiġi applikat għal pajjiżna. Per eżempju, dan l-aħħar fl-Ewropa inbidlet il-liġi u l-ħin permess għat-teleshopping, minn siegħa fil-ġurnata ġie mtella' għal tliet sigħat.  Waħda mill-affarijiet li għamilna aħna b'konsultazzjoni ma' l-istazzjonijiet tat-televiżjoni - din hija xi ħaġa li tapplika l-aktar għat-televiżjoni għaliex ir-radju hemm latitude ħafna kbira iżjed fejn jidħol l-advertising - kienet li aħna għamilna sottomissjonijiet lill-gvern biex tiġi emendata l-liġi u milli nista' nifhem din l-emenda dalwaqt se titressaq ma' xi emendi oħra li se jkun hemm fil-liġi tal-broadcasting.  Min-naħa l-oħra aħna dejjem ngħidu li filwaqt li nifhmu li trid iddaħħal introjtu mir-reklami, għandu jkun hemm ċerta intelliġenza wkoll fil-mod kif jiġu ppreżentati l-programmi biex lil dak li jkun ma ddejqux.  Fl-istess ħin nemmnu wkoll li jekk inti ddejjaq lil dak li jkun, inti tkun tliftu xorta, voldieri trid tirregola ruħek minn dik in-naħa wkoll.  

  Li aħna ma rridux huwa - u  naħseb li l-abbużi kbar li kien hemm qtajnihom għalkemm jista' jkun li jiffaċċja xi abbuż 'l hemm u 'l hawn - li l-istazzjonijiet ibellgħu reklami lill-pubbliku mingħajr ma dawn jindunaw li hu reklam.  Dik hija xi ħaġa li assolutament ma stajniex naċċettaw, kellna ġlidiet kbar fuqha, u wasalna anke fi stat fejn konna qed nheddu lil stazzjonijiet b'passi ħorox u dawn fehmu u rtiraw minnha. Naħseb li kollox ma' kollox il-pożizzjoni rranġat ħafna għalkemm kultant ikun hemm xi żelqa li immedjatament niġbdu l-attenzjoni għaliha.   

  THE CHAIRMAN:  L-Onor. Mangion.

  ONOR. CHARLES MANGION:  Meta l-awtorita` tirregola l-kummenti li jsiru - m'iniex qed nirriferi għar-rapportaġġ tal-fatti - x'inhuma l-kriterji prattiċi li tapplika biex teżerċita ċertu kontroll?  Għaliex ħafna drabi, la l-kumment ikun sar diffiċli biex issewwi l-ħsara li tkun saret.  X'inhuma l-ideat ta' l-awtorita` f'dan ir-rigward biex tassigura li l-kummenti li jsiru jkunu verament fair comments?
  PROF. JOSEPH M. PIROTTA:  L-ewwelnett nixtieq nagħmilha ċara li jien naqsam miegħek din il-kwalita` ta' ansjeta`, pero' qabel ma nirrispondik għall-mistoqsija, biex kemm jista' jkun inkun preċiż, xtaqt nistaqsik għal liema tip ta' kummenti qed tirriferi.  Qed tirriferi għall-kummenti li jsiru per eżempju f'phone-in programmes jew inkella għall-kummenti li xi kultant isiru, u li m'humiex allowed, f'dawk li huma programmi ta' aħbarijiet?

  ONOR. CHARLES MANGION:  Qed nirriferi l-aktar għall-kummenti li jsiru fi programmi ta' aħbarijiet għaliex hemmhekk l-aktar li jkollhom effett negattiv.

  PROF. JOSEPH M. PIROTTA:  Jien naħseb li dejjem jista' jkun hemm dak l-effett negattiv.  Min-naħa ta' programmi ta' aħbarijiet, naħseb biex inkunu fair man-news agencies tagħna, dawn it-tip ta' kummenti huma ftit, rari jkollna. Aħna kif ninnotaw  dan il-kwalita` ta' kummenti fi programm ta' aħbarijiet, nitolbu spjegazzjoni immedjata, u kellna każi fejn anke ħadna passi dixxiplinarji kontra  l-istazzjon minħabba kummenti li jkunu saru.  Forsi jkun hawn min jgħid li l-kumment ikun intqal u l-ħsara xorta waħda tkun saret.  Dan huwa veru, pero` wieħed irid iqis ukoll li l-awtorita` m'hijiex bord ta' ċensura.  Aħna lanqas meta jkun programm irrekordjat ma narawh minn qabel aħseb u ara meta jkun programm live.  

  Li nistgħu nagħmlu aħna huwa - fil-fatt meta ħassejna li kien hemm il-bżonn, għamilnih - li jekk naraw li ċertu kumment seta' kellu ċertu piż, inġiegħlu lill-istazzjon biex b'xi mod, fil-programm li jkun imissu ta' aħbarijiet, jagħti spjegazzjoni tan-naħa l-oħra ta' l-istampa dwar dak il-kumment.  Din saret kemm-il darba.  Nista’ ngħid li s’issa aħna dejjem ippruvajna nimxu bil-kelma t-tajba -  u l-istazzjonijiet dan jafuh - u nista' nassigurakom li mill-inqas f’90% tal-każi dejjem wasalna.  Aħna ma nagħmlu l-ebda pubbliċita` għaliex nemmnu li din il-kwalita` ta’ pubbliċita` tista' tagħmel ħsara lill-image ta' l-istazzjon, għalhekk aħna ġeneralment nagħtu pubbliċita` jew meta nħossu li l-istazzjon, għalkemm tkellimna miegħu u ppruvajna niftħulu għajnejh, ma tax kas biżżejjed, jew inkella meta jkollna lment, għaliex f’dak il-każ inkunu rridu nagħtu rendikont pubbliku ta' x'ġara minn dak l-ilment.  Minħabba f’hekk il-pubbliku in ġenerali ma jafx l-ammont ta' kuntatti li jkollna għaddejjin kontinwi ta’ kuljum ma' stazzjonijiet varji fuq suġġetti differenti.    

  THE CHAIRMAN:  F'wieħed mir-rapporti l-awtorita` ddikjarat bħala wieħed mill-għanijiet tagħha x-xewqa li tara lil Malta ssir hub ta' international satellite broadcasting.  Sar xi progress f'dan ir-rigward?

  PROF. JOSEPH M. PIROTTA:  Dik m'hijiex xi ħaġa li taqa' taħt idejn l-awtorita` pero` dak il-kumment kien intiż biex nippruvaw niġbdu kemm jista' jkun l-attenzjoni tal-gvern  għaliex mill-kuntatti li kellna aħna kien jidher ċar li hemm potenzjal qawwi f'dan ir-rigward.  Is-sitwazzjoni kif nafha jien illum hija li l-gvern aċċetta din il-ħaġa, qed jaħdem fuqha u fi żmien qasir naħseb li se jkollna l-ewwel tangible proof ta’ dan.  Pero` nerġa’ ngħid li dik m'hijiex xi ħaġa li taqa' direttament taħt l-awtorita` għaliex il-liċenzjar ta’ stazzjon bis-satellita isir mill-Wireless Telegraphy Department.  Jekk imbagħad il-programmi b'xi mod jistgħu jinqabdu minn Malta, jiġifieri jista' jkollok id-dish jew il-card u taqbdu, allura jrid ikun hemm il-kunsens ta' l-awtorita` għaliex il-liġi tgħidlek li anything li jixxandar minn Malta u jista' jinqabad f'Malta, l-awtorita` trid tagħti l-kunsens tagħha.  F'dak il-każ aħna nagħtu  consultancy services f'dak li hu regolamentar min-naħa ta’ programmar lill-ministeru konċernat.

  THE CHAIRMAN:  Fil-preżent l-awtorita` għandha xi television stations applications pendenti?

  PROF. JOSEPH M. PIROTTA:  Fil-preżent l-unika application pendenti li hemm hija dik mill-Max Media Limited to go on cable.  Fil-fatt din ġiet trattata llum, pero`  m'iniex f'pożizzjoni li fil-mument nagħti aktar informazzjoni.  

  THE CHAIRMAN:  Aktar kummenti?  L-Onor. Gatt.

  ONOR. AUSTIN GATT:  Jien naħseb li ċerti phone-in programmes iqajmu ċerta preokkupazzjoni fil-kamp tax-xandir.  Tisma' diversi kummenti espressi f'numru ta' media oħra fis-sens li b‘dawn il-phone-in programmes qisna sirna nippruvaw nixxokkjaw b'dak li ngħidu tanto per biex il-programm isir popolari.  L-impressjoni tiegħi hija li għalkemm kull radio station għandu delay button u jista', jekk jisma xi ħaġa  jitfa’ lill-caller off-air qabel ma jiġi on-air, din id-delay button kulħadd iġġamjatlu għaliex ħadd ma jużaha.  Fl-opinjoni tiegħi l-awtorita` rarament intervjeniet direttament - jista' jkun li kif intqal, l-awtorita` tintervjeni mingħajr ma tagħmel xejn pubbliku - u jiena ninsab ippreokkupat ħafna bil-livelli li qed nilħqu.  Ma jien qed inkun bl-ebda mod partiġġjan għaliex nemmen li l-abbużi qegħdin isiru fuq l-istazzjonijiet kollha, u ma rrid bl-ebda mod li nxekklu l-liberta` ta' l-esprezzjoni - anzi jiena nemmen li phone-in programmes magħmulin suret in-nies huma mod effettiv ħafna kif il-pubbliku li m'għandux aċċess ħafna drabi għall-istrutturi ta' l-amministrazzjoni u ta' l-Istat jista' jesprimi ruħu, jiġifieri f'dan is-sens huma pożittivi ħafna - pero` naħseb li abbuż ta' dan it-tip ta' programm jista' imbagħad jieħdok totalment in-naħa l-oħra.  

  Biex nieħu l-eżempju tal-kamp televiżiv ngħid li nispera li m'għandniex l-ambizzjoni li nibdew nagħmlu xi tip ta' Jerry Springer Show tanto per biex in-nies jieħdu gost u allura għaliex in-nies jieħdu gost ninsew il-valur tal-programm fih innifsu.  Fil-kuntest li nafu kif ċerti programmi ta' phone-ins qed jiġu abbużati, anke billi jiġu attakkati ċerti nies ħafna drabi anke personalment, jidhirli li l-awtorita` trid tieħu pożizzjoni żgur ħafna aktar pubblika dwar dawn l-affarijiet u ħafna aktar iebsa wkoll biex ma nibqgħux nagħmlu phone-in programmes li tanto per ikunu popolari, imma jkollna phone-in programmes li verament jgħinu fl-iżvilupp tad-dibattitu anke politiku f'dan il-pajjiż, u li jkunu programmi li filwaqt li jkollhom is-slant politiku li għandhom bżonn ikollhom, ma jiġux abbużati.

  PROF. JOSEPH M. PIROTTA:  Mr Chairman, jekk tippermettili, qabel ma nirrispondi għal din id-domanda xtaqt ngħid li kemm fil-messaġġ li għamilt jien fir-rapport tas-sena l-oħra kif ukoll fil-messaġġ li għamel iċ-chief executive intweriet il-prekkupazzjoni kbira li għandna dwar il-phone-in programmes.  Irrid ngħid pero` li kemm jien kif ukoll sħabi li qegħdin fuq il-bord ta’ l-awtorita` konxji ħafna minn dak li l-Onor. Gatt qal li huwa importanti; qed nirriferi għal-liberta` ta’ l-espressjoni.  Ħaġa oħra li rrid ngħid hija - u din għedtha kemm-il darba - li f’pajjiżna sfortunatament għandna l-istazzjonijiet tal-partiti politiċi, li għalkemm setgħu kienu pożittivi minn ħafna angoli, permezz tal-phone-in programmes more than anything else, ippermettew li fil-pajjiż jiġi pperpetwat l-inqas livell possibbli ta' diskussjoni politika.  U meta qed ngħid hekk, qed inkun pulit.  Dan lilna jippreokkupana ħafna.  

  Rigward id-delay mechanism irrid ngħid li from time to time aħna nibagħtu nies jagħmlu inspections lil different stations biex naraw li dan il-mekkaniżmu qiegħed hemm u qed jitħaddem u ma naqbilx ma’ l-Onor. Gatt fejn qal li jidher li dan il-mekkaniżu m’huwiex qed jitħaddem. M’iniex qed ngħid li m’hemmx każi fejn ma jsirux abbużi, pero` mill-monitoring reports li għandi jiena ma jirriżultalix li din hija r-regola.  Jista’ jiġri wkoll li bid-delay mechanism b'kollox, tinħasad ukoll u jilħqu joħorġulek ċerti affarijiet.  Meta jiena nsir naf li ntqalu ċerti affarijiet li ma kenux  diċenti, jiġifieri fejn ikun inkiser il-livell ta' diċenza u mhux bilfors fis-sens ta’ psataż,  l-ewwel ħaġa li nagħmel hija li neżamina l-attitudni tal-preżentatur għaliex jiena wkoll nemmen li l-preżentatur għandu jikkoreġi dak li jkun intqal u mhux iħalli kollox għaddej.  Ħafna drabi l-preżentatur jagħmel dan, pero` hemm każi fejn dan ma sarx mill-preżentatur.  F’dak il-każ aħna nikkuntattjaw lil dawn l-istazzjonijiet u nagħfsu fuqhom.  

  Konna qegħdin naraw kif nipprovaw nikkontrollaw mingħajr ma nxekklu b'mod inaċċettabbli dak li qed jipprova jesprimi l-pubbliku - punt  importanti ħafna -  għaliex sibna li konna wasalna at a point fejn jekk aħna ma konniex se nieħdu pożizzjoni ftit iebsa, it could well be the point of no return.  Jien naħseb li llum, għalkemm għad fadal xi abbużi, il-pożizzjoni hija ferm aħjar minn kif kienet sitt xhur ilu.   Veru li dejjem tista’ tkompli titjieb u kemm jista' jkun aħna qegħdin nippruvaw inkomplu ntejbuha, pero` ċert li s-sitwazzjoni tal-phone-in programmes hija ħafna aħjar milli kienet sa ftit ilu, u l-istazzjonijiet ukoll jidhru aktar lesti li jerfgħu r-responsabbilta` ta' dak li qed joħroġ fuq il-frequences tagħhom.  

  Mr Chairman, ħaġa li żgur m’aħniex se niċċaqilqu fuqha - din ngħidha b'wiċċi minn quddiem - hija li nibqgħu nosservaw u naraw li jkun hemm  the freest possible expression.  Mill-banda l-oħra aħna nistennew li meta jkun hemm bniedem li jħossu nġurjat b’xi kliem li jkun intqal f’xi programm, mhux sempliċement iċempel lilna għaliex l-ewwelnett jiena m'għandi l-ebda mezz biex inkun naf jekk hux veru li dan ġie nġurjat, u t-tieni nett dik il-persuna għandha kull dritt li tikkuntattja hi lill-istazzjon konċernat u tinsisti li jkun hemm korrezzjoni.  Jekk imbagħad l-istazzjon ma jkunx irid jġib il-korrezzjoni, nidħlu aħna.  Jekk il-persuna li tkun ħassitha li ġiet inġurjata ma tkunx lesta li tagħmel xejn minn dan u lanqas ma tkun trid tieħu passi oħra li tagħtiha il-liġi biex tipproteġi l-pożizzjoni tagħha, aħna ma nkunux nistgħu nipproteġuha barra minn dawk il-mezzi li tagħtina l-liġi tagħna wkoll.  Jiena nista' nassigura lil dan il-Kumitat li l-awtorita` m'għandha l-ebda ħsieb li titfa’ sarima f'ħalq xi ħadd biex b'hekk żgur ma jkunx hemm abbużi.  

  ONOR. AUSTIN GATT:  Imma l-kwestjoni ta' l-inġurja hija l-agħar sitwazzjoni li jista' jkun hemm.  Il-problema hija proprju il-livell ta' diċenza li mhux neċessarjament tammonta għal inġurja.  L-awtorita` għandha l-funzjoni primarja li tiżgura li l-livell tax-xandir b'mod ġenerali jkun wieħed tajjeb; ma tistax taċċetta trash broadcasting, minkejja li dak it-trash m'huwiex inġurja.  Allura għaliex il-fatt li tgħid “it-tali” ħmar m'hijiex inġurja, l-Awtorita` tax-Xandir għandha tippermetti li jkun hemm preżentatur li jgħid hekk?  Dak huwa l-livell ta' broadcasting li qed nippretendu f'pajjiżna?  Jiġifieri probabbli l-inġurja hija l-aktar ħaġa faċli biex tiddefendi ruħek minnha, id-diffikulta` hija meta l-preżentatur jew min iċempel  ibaxxu l-livell ta' diċenza li wieħed għandu jistenna li jkollna fil-broadcasting nazzjonali tagħna u li l-awtorita` qiegħda hemmhekk biex tiżgura li jkun hemm.

  PROF. JOSEPH M. PIROTTA:  Jiena naħseb li dwar dan li qed jitkellem fuqu l-Onor. Gatt l-awtorita` hija attiva aktar milli ħafna drabi tidher.   Il-pożizzjoni kważi regolari hija li appena ċċempel stazzjon, l-ewwel ħaġa li jgħidlek hija li dejjem tara lilu.  Naturalment huwa jgħid dan għaliex hu tiegħu biss ikun qed jisma’, ma jkunx sema’ xi tkun għedt lil ħaddieħor.  Forsi jista' jkun li wasal iż-żmien - din hija xi ħaġa li qed nikkonsidraw - li naqtgħu s-sistema li jiena nikkuntattjahom  privatament, u minflok nagħmel kull pass pubbliku.  Aħna ma nixtiequx nagħmlu dan għaliex għadni nemmen li kollox ma' kollox - meta ngħid hekk qed nagħmel ukoll ċerta allowance għall-fatt li kultant il-mustarda titla' fil-pajjiż u jkun hawn ċerti issues jaħarqu - minn hawn u minn hemm qegħdin naslu u għad naslu.  Jekk imbagħad bħala awtorita` aħna naraw li din id-direzzjoni li jidhrilna li mexjin lejha fil-fatt hija waħda illużorja, lesti li nieħdu passi oħra, pero` iridu jkunu passi kawti, mhux fis-sens ta' biża' imma fis-sens li ċerti drittijiet irridu nħalluhom, anke meta tidħol il-kwestjoni ta' diċenza.  U meta ngħid "diċenza" tidħol ukoll ir-relattivita’.   

  Kulħadd jaf li jkun hemm ċertu livell li ma tkunx tista’  taċċettah għalkemm mhux dejjem ikun daqshekk faċli to put into words, u dak il-livell ma naħsibx li konsistentement -  ħlief forsi fuq perijodu li għamilna u li diġa` aċċennajt għalih fejn aħna konna nkwetati ħafna u ħadna ħafna passi dwaru - għadna fih.  L-Onor. Gatt semma żewġ affarijiet; id-diċenza u l-good programming.  Rigward good programming diġa` spjegajt, pero` nista' naċċerta lill-Kumitat kollu li qed nippruvaw insibu provi biżżejjed biex naraw li d-direzzjoni li rridu nimxu fiha hija the right one, u jekk m'aħniex we’ll take other corrective measures għaliex aħna nemmnu li jekk lill-poplu dderrih b'ċertu livell ta’ programmi, dan jiġi n-normal.  Aħna ma nixtiequx li jiġri dan, pero` nibqa' ninsisti li aħna attenti ħafna fejn tidħol l-esprezzjoni libera.

  L-Onor. Gatt semmieli wkoll programmi bħat-tip ta' Jerry Springer Show.  Il-liġi tagħna tgħid ċar li programmi bħal dawn ma jistgħux jiġu produced f’pajjiżna.  Sintendi li ma tkoprix il-liġi tagħna huwa jekk inti taqbad programmi bħal dawn  permezz tal-cable.
  THE CHAIRMAN: F’wieħed mir-rapporti jintqal li l-awtorita` kellha twaqqaf diversi sotto-kumitati sabiex jaġixxu bħala think tanks għall-awtorita` nnifisha.  L-ewwelnett xtaqt li taġġornana ftit dwar dan il-pass, u t-tieni nett anke tgħidilna jekk dawn is-sotto-kumitati kenux kostitwiti mill-membri tal-bord jew minn xi nies esterni għall-awtorita` innifisha. 

  PROF. JOSEPH M. PIROTTA:  Aħna  mxejna ma' l-istess provvediment li hemm fil-liġi li jgħid li l-awtorita` tista' twaqqaf sotto-kumtati biex ikunu jistgħu jgħinuha fil-funzjonijiet tagħha u aħna fil-fatt bdejna din is-sistema din is-sena.  L-ewwelnett irrid ngħid li dawn kollha huma nies esterni għall-awtorita`, u l-idea kienet biex ikollna għażla kemm jista' jkun b'mod li jkollna representatives of diverse opinions fil-pajjiż.  Għandna kumitat li jittratta l-aħbarijiet u l-current affairs,  kumitat li jittratta t-technological changes li qed isiru fil-pajjiż għaliex aħna qegħdin verament in the threshold ta' changes kbar u hemm bżonn li l-awtorita` tkun f'sitwazzjoni li taf eżattament dawn it-tip ta' changes u x’se jirrikjedu min-naħa tagħha, kumitat dwar gender issues fuq il-mezzi tax-xandir, kumitat dwar il-quality and ethics in broadcasting, u kumitat ieħor dwar advertising and economic issues.  Dan ta’ l-aħħar ma jittrattax biss advertising fis-sens li ngħidu li tkun tinkiser il-code ta’ l-advertising biss, imma qegħdin ngħaqqduh ma' economic issues ta' l-istazzjonijiet biex kemm jista' jkun ikollna kemm l-istampa min-naħa ta' l-istazzjonijiet kif ukoll l-istampa f'dik li hija protezzjoni tal-konsumatur.

  THE CHAIRMAN:  Aktar kummenti?  L-Onor. Austin Gatt.

  ONOR. AUSTIN GATT:  Fil-fatt għandi domanda żgħira.  Meta twaħħlu xi multi lill-istazzjonijiet, kif ġieli waħħaltu, dawn fil-fatt iħallsuhom?

  PROF. JOSEPH M. PIROTTA:  L-unika multa li għad fadal outstanding, neħħi waħda li għadha kif saret issa dan il-mument, hija waħda ta' Lm50, mill-bqija l-multi kollha tħallsu mill-istazzjonijiet.  Ovvjament jekk din tibqa’ ma titħallasx aħna nieħdu passi oħra.  

  ONOR. AUSTIN GATT:  Kemm ilha pendenti?

  PROF. JOSEPH M. PIROTTA: Din kien hemm xi diskussjoni dwarha u allura ma tistax tgħid li ilha pendenti minn dakinhar li ngħatat jew mid-data li għalqet,  pero' din hija xi ħaġa which is being taken up.
  THE CHAIRMAN:  Aktar kummenti?  Jidher li m'hawnx aktar kummenti u għalhekk nirringrazzja lis-sinjuri preżenti.  Qabel nagħlaq il-laqgħa nixtieq ngħid li qabel aġġornajna għas-sajf konna nfurmajna lil dan il-kumitat li s-segretarjat kienu daħlulu r-returns kollha tal-hospitality għas-snin 1995-1998 tal-ministeri rispettivi u konna qbilna wkoll li konna se nagħtu sa l-aħħar tas-sajf biex min iħoss li huwa nteressat, seta' jispezzjona u jeżamina dawn ir-records. Fil-laqgħa li jmiss xtaqt forsi nisma' mingħand il-membri tal-kumitat kemm il-kummenti tagħhom dwar dawn ir-returns jew suġġerimenti dwar kif is-sistema tista' tiġi msaħħa billi forsi wieħed idaħħal aktar accountability f'dan it-tip ta' nfiq fil-ġejjieni.  Nirringrazzjakom u navżawkom għal-laqgħa li jmiss aktar tard.

Fis-7.32 p.m.  il-Kumitat aġġorna għal data li tiġi komunikata aktar  tard b'din l-aġenda:

1.  Minuti;

2.  Diskussjoni dwar l-infiq fuq hospitality mill-1995 sa l-1998; u 

3.  Rapporti tal-Korporazzjoni Maltija għall-Iżvilupp għas-snin 1995, 1996 u 1997.


